
 بېوسي 
 
 

نتو چې پینځم وار د څښلو اوبه وغوښتې په ږغ کې یې له ورایه غوسه ښکارېده. مېرمنې یې خپلو درو څلورو وړو  
ولاړه شوه او له ډک ګیلاس اوبو سره کروغه نتو ته  بچیو ته خورک ورکاوه، هغه هر څه یې پرېښوول، په بیړه  

  .ودرېده
 :نتو په برګو سترګو ور وکتل

 د حرامي لورې اوس دې راوړې اوبه  -
د هغې له لاسه یې ګیلاس واخیست او داسې په غړ غړ یې اوبه تر ستوني تېرې کړې تا به ویل په ټول ژوند یې اوبه  

 .نه دي څښلې 
 :مېرمنې یې خالي ګیلاس ترې واخیست او ویې پوښت

 نورې غواړې؟  -
 :د نتو په ږغ کې اوس هم غوسه وه

 نه -
مېرمن یې دننه کور ته لاړه، هلته یې بچیانو پر یو بل منګولې لګولې. د مېرمنې له تلو وروسته نتو اوږده ساه واخیسته 
او د شاتوت د ګڼې ونې پاڼو ته یې وکتل چې دی یې په سیوري له ګچ )چونې( او خاورې سره ناست وو. د ونې ټولې  

 .جن خبر ورته راوړی وي او له دوی رپېدل هم هېر شوي ويپاڼې داسې بې روحه وې لکه ناڅاپه چې باد کوم غم
نن له سهاره لا ډېر حبس وو او هیڅ باد نه وو. نتو ونې ته سترګې وچې نیولې وې، له ښاخونو یې په سوچ کې زینې 
جوړې کړې او پر هغوی په را کوزېدو کوزېدو یې نظر د کور پر خښتو تم شو. د څپري ډېرې نرۍ خښتې ماتې  

 .اتې شيشوې وې او کومې چې روغې وې پر هغوی هم باور نه وو چې کله به م
د نتو په مړاوو مړاوو سترګو کې د اندېښنو څرک لیدل کېده، هغه پوهېده چې تېر وسی )پشکال( خو هسې تېر شو،  

 .نریو خښتو د څپري لپاره د مرګ زېری ويمګر سږنی پشکال به یې د 
درې نیم فوټه مجسمه   -ناببره د نتو په سترګو کې د ځلا یوه نرمه څپه ښکاره شوه او نظر یې د بګوان پر هغه درې

ولګېد چې ده ته نیژدې پر تخته پروت وو، ده تېره یوه میاشت په ډېره خوارۍ د دې مجسمې په بشپړولو تېره کړې 
 .وه

نتو له خپله ځایه ولاړ شو او مجسمې ته نیژدې کښېنوست. هنرمندو لاسونو یې د دې نابشپړې مجسمې داسې طواف 
کاوه تا به ویل اندازه یې لګوي چې پر کوم ځای به یې څومره خټه لا نوره لګوي. پر مجسمې د لاس په تېرولو تېرولو 

ې هیلې تړلې وې، د څپري لپاره خښتې، د بچیو لپاره  نتو له ځانه ورک غوندې شو، له دې مجسمې سره د هغه ډېر
 .جامې او د مېرمنې لپاره د سوتي رخت ساړۍ

هغه ورځ ور یاده شوه چې د مندر پنډت صاحب لومړی ځل ورته راغلی وو او ورته ویلي یې وو، "نتو موږ ستا  
 ."جوړې کړې وړې وړې مجسمې لیدلې دي، ډېرې ښکلې مجسمې جوړوې

 :د خپلې ستاینې په اورېدو د نتو په سترګو کې د خوشالۍ اوښکې ډنډ شوې، هغه په ډېره عاجزۍ ورته وویل
 .پنډت جي دا زما نېکبختي ده چې ته زما مجسمې ښکلې ګڼې، ګنې نور تر ما هم ښه بوتان جوړوي -
 .نه نه نتو، ته په ریښتیا هم ډېرې ښایسته مجسمې جوړوې -

 :نتو بیا په عاجزۍ او خواره خوله ورته وویل
 ښه پنډت جي -
 نتو دا راته ووایه، تا کله غټې مجسمې نه دي جوړې کړې؟  -
 څومره غټې؟ -

 داسې درې څلور فوټه  -
 .څوک یې اخلي پنډت جي؟ دا وړې مجسمې هم ډېرې په ګرانه خرڅېږي -
 .درکړمزه یې اخلم، ته داسې وکړه ماته یوه مجسمه را جوړه کړه، څومره چې هم ښایسته وي پیسې به هغومره  -

 .نتو او پنډت صاحب د غټې مجسمې خبره سره فیصله کړه
هغه ورځ او بیا نن ورځ، نتو به تل د مجسمې پر جوړولو او ښایسته کولو بوخت وو ځکه چې د بیې پرېکړه خو د 

 .مجسمې پر ښایست شوې وه
د نتو دې زیار او په مجسمه کې د ډوبېدو کیفیت به کله کله د هغه مېرمنه زړه تنګې کړه، هغې به اکثر د شپې داسې  
ګڼله لکه نتو چې د هغې د بدن د لمس کولو پر ځای پر مجسمه لاس تېروي او هڅه کوي ځان ته دا معلومه کړي چې  

کې به د هغې تر خوله د غوسې داسې ټکي ووتل چې نتو به تر اوسه لا چېرې او څومره کار پاته دی. په داسې شېبو  
هم له کاوړه سور شین شو او کله کله خو به دومره قهرجن شو چې مېرمنې ته به یې لاس ور وڅانډه یا به یې بد رد 

 .ورته وویل او اړخ به یې بدل کړ ویده به شو
نتو ناببره له مجسمې ولاړ شو، د ګچ څنګ ته کښېنسوت او بیا د خاورې په اخښلو بوخت شو. سهار یې لا تر زړه 
تېره کړې وه چې نن به دا مجسمه بشپړوي بیا به ولاړېږي، ځکه چې په راتلونکو څو ورځو کې یې د پخولو او  

 .رنګولو کار هم ور له غاړې وو
د خاورې په اخښلو اخښلو یې سترګې پټې کړې، د سر د سترګو له پټېدو سره یې د زړه سترګې خلاسې شوې او 
بګوان ورته مخامخ ولاړ ښکاره شو. خوله له خندا ډکه، روښانه سترګې، ښورېدونکې شونډې، د ده زړه وغوښتل 

 .چې خپل هر څه تر بګوان قربان کړي
بیا یو څه زوږ غوندې شو او د سترګو په رپ کې د هغه د زړه سترګې پټې شوې او د سر سترګې یې بیرته خلاسې 

  .شوې
په کور کې یې د مېرمنې له بچیانو سره پر څه خبره زوږ وو او ډېر بد یې وهل ټکول، نتو د ښځې دې کار ته پام  
ونه کړ، لږ نوره خټه یې هم ور واخیسته او د پنډت صاحب غټه مجسمه یې بشپړه کړه، اخر په یوه اوونۍ کې ټوله  

 .مجسمه تیاره شوه
مجسمه چې به هر چا لیده واه واه به یې کول او نتو به د چا خبره له خوشالۍ په جامو کې نه ځایېده، هغه ډاډه وو چې  

مجسمې ښه لوړه بیه ورکړي، په دې چورتونو کې به هر ځل د هغه نظر د څپري پر ماتو خښتو، پنډت صاحب به د 
 .د بچیو پر څیرو جامو او د مېرمنې پر ځای ځای سورۍ ساړۍ ولګېد

نن ماښام به پنډت صاحب د مجسمې وړلو ته راته، هغه یو وار بیا مجسمه ښه تر نظر تېره کړه، ناڅاپه داسې ورته 
ښکاره شوه لکه د مجسمې په روښانه سترګو او ښکلیو توږل شویو شونډو کې چې حرکت پیدا شوی وي، هغه داسې  

  .محسوسه کړه لکه بګوان چې یو څه ورته وایي
له حیرانۍ په ډکو سترګو مجسمې ته لږ نور هم ور نیژدې شو، ریښتیا هم بګوان یو څه ورته ویل، ده یې په ږغ کې  

 :د غم او خفګان یو عجیبه څرک محسوس کړ
 آیا ته هم د نورو غوندې ما خرڅوې؟ -

 :نتو وارخطا غوندې وو، نه پوهېده بګوان ته څه جواب ورکړي
 .....زه....زه -

 :بګوان بیا په خبرو شو
 .ستا زړه خو ډېر پاک دی نتو، له تا مې دا هیله نه وه -

 :د نتو تر لهجې بېوسي څڅېده
 بګوانه زه هیڅ پوه نه شوم چې ته ویل څه غواړې؟  -
 .هو ته زما په خبره نه شې پوهېدای ځکه چې ستا په زړه کې تر اوسه دوه رنګي نه شته نتو -

 :نتو بیا وپوښت
 دوه رنګي...څنګه دوه رنګي بګوان؟ -
ته چې دا شاوخوا رنګ په رنګ شور او زوږ اورې نتو، دا شور د هماغې دوه رنګۍ له کبله دی، ګوره ته داسې   -

 .....وکړه
بګوان لا خپله خبره نه وه پوره کړې چې د یو چا تېز ږغ نتو پورته وغورزاوه. مخ ته یې پنډت صاحب ولاړ وو 

 .چې تر ټاکلي وخت څه مخکې راغلی وو
ده چې بیا بګوان ته وکتل نو له سترګو یې رڼا الوتې وه او شونډې یې نه ښورېدې، لکه چې بګوان هم د پنډت صاحب  

 .په مخ کې چوپتیا غوره ګڼله
 :ده بیا پنډت صاحب ته مخ ور واړاوه، هغه په ځیر نظر مجسمې ته کتل کتل او بیا یې ناپامه تر خولې ووتل

 .واه واه! څومره ښکلې مجسمه دې جوړه کړې ده -
 :او بیا یې ناببره په ډېر احتیاط له ستاینې ډکه لهجه بدله کړه

 شوه، خو خیر دا هم سمه ده چلېږي. وایه څو درکړم؟ هسې دا مجسمه تر دې یو څه نوره هم ښکلې جوړېدای  -
د ده د لهجې په ناڅاپي بدلون د نتو پر مخ د خفګان سیوری خپور شو. هغه داسې محسوسه کړه چې د خپلې مېرمنې 
له بدنه یې نوې ساړۍ په ښویېدو ده، سترګې یې پټې کړې، ناببره یې بیا د زړه سترګې خلاسې شوې، بګوان بیا  

ورته ولاړ وو، هماغسې پر مخ موسکا خپره، سترګې روښانه او خوځېدونکې شونډې، نتو داسې وګڼله لکه  مخامخ  
 :بګوان چې بیا په هماغه لهجه ورته هماغه خبره تکراروي

 آیا ته هم د نورو غوندې ما خرڅوې؟ -
داسې ورته ښکاره شوه لکه د بګوان دا جمله چې د ده په ټول وجود کې ازانګه کوي، وارخطا غوندې یې سترګې  
پرانیستې، پنډت صاحب مخامخ ولاړ په ځیر یې ده ته کتل، د هغه غوږونه د مجسمې د بیې اورېدو ته په تمه وو. نتو  

 :په چورت کې ورته وویل
 .پنډت جي که دې دا مجسمه نه وي خوښه بله به در جوړه کړم  -

 :د پنډت صاحب پر مخ د وارخطایۍ لمبه وغوړېده خو ژر یې ځان قابو کړ، نتو ته یې په نرمه لهجه وویل
 نه همدا سمه ده، زما خوښه ده، خو بس ته یې بیه لږ ژر راته ووایه؟ -
 پنډت جي زه اوس دا مجسمه نه خرڅوم  -
 ولې؟  -
 بس هسې -
ګوره نتو ما به په مصیبت اخته کړې، که ته دا مجسمه را نه کړې نو له هغې دومره ډنډورې سره به څه کوو چې  -

 د دې مجسمې د مخلوڅي د مراسمو لپاره وهل شوې ده؟
 پنډت جي د مجسمې مخلوڅی کله دی؟  -
 .مخلوڅی خو یې سبا دی، سبا منګل )سه شنبه( دی نو -

نتو چورتونو په مخه کړ، پر مخ یې د پرېشانۍ آثار ښکارېدل، ناڅاپه یې ذهن ته یوه خبره ورغله، فکر یې وکړ چې  
  .پنډت صاحب ته دومره لوړه بیه ووایي چې هغه بېخي مجسمه نه واخلي

ده لا له ځانه سره پنډت صاحب ته د ډېرو پیسو ویلو په اړه چورت واهه، چې د بګوان خندانه څېره، روښانه سترګې،  
 .ښورېدونکې شونډې او له شونډو را وتلې هماغه خبرې د نتو زړه زخمي کړ

 :چې نتو یې غلی ولید پنډت صاحب بیا ږغ پرې وکړ
 .نتو ما په پرېشانۍ کې مه اچوه، ته چې هر څومره غواړې زه یې درکوم -

نتو داسې محسوسه کړه لکه پنډت صاحب چې غرېو نیولی وي، بس بیا یو دم د زړه نازړه توب له لومې بهر را و  
 :ووت او په خورا زړور انداز یې ورته وویل

 .پنډت جي بس ته مجسمه یوسه، زه یې پیسې نه اخلم -
 .ولې، پیسې به یې ولې نه اخلې، واوا! دا څنګه کېدای شي -
 .پنډت جي! زه خپل بګوان خو نه شم خرڅولای، بس ته یې د سوغات په توګه یوسه -

د نتو د خبرې په اورېدو د پنډت صاحب سوربخونه څېره یو څه توره غوندې شوه، یو ځل بیا یې لږ هڅه وکړه چې  
 .منله نو بیا مجبوره شو او د بګوان مجسمه یې په سوغات کې ورسره یووړهنتو پوه کړي، خو هغه چې خبره ونه 

د ماښام تیاره په زیاتېدو وه او سوکه سوکه شپه کېده، د کوڅې لایټ بل شوی وو او پر سړکونو ژوند ښه سم روان 
 .وو

نتو چې مندر ته ورسېد ګڼ شمېر خلک یې ولیدل. ښځو، سړیو او ماشومانو په لاسونو کې ګلونه را اخیستي وو او  
 .پر هغې مجسمې یې پاشل چې اوس لږ وخت مخکې یې مخلوڅی شوی وو

دی له مندره دباندې په یوه کونج کې ودرېد، هر تلونکي راتلونکي ته یې په ځیر نظر کتل او د هغوی خبرو ته یې 
بدن کې چې یې وینه زیاتېږي، غوږ نیولی وو. هر چا د مجسمې د ښایست ستاینه کوله، ده داسې محسوسه کړه لکه په  

د سر ټېکونه یې رېږدېدل، ګوره چې په داسې عجیب کیفیت کې هغه تر څه وخته ولاړ وو، خوشالۍ یې په بدن کې  
  .له سره تر پښو او له پښو تر سره په تېزۍ ګردش کاوه

نتو اخر له دغو جادویي شېبو را و ووت، د خلکو ګڼه ګوڼه ختمه شوې وه، ده ورسره راوړي ګلان په لاس کې سوکه  
سوکه د مندر د دروازې خواته روان شو، خو لا مندر ته ننوتی نه وو چې پنډت صاحب ولید. هغه ډېر چابک د نتو  

 :خواته ورغی او ورته ویې ویل چې له دروازې دباندې ودرېږي 
 ته مندر ته دننه څنګه راځې؟  !نتو ته -

 :نتو په خواره خوله ورته وویل
 ولې، زه پر خپله جوړه کړې مجسمه ګلان هم نه شم پاشلای؟  -

 :پنډت صاحب د نتو د پوهولو هڅه وکړه
 .هو ته اوس د بګوان پر جوړه کړې مجسمه ګلان هم نه شې پاشلای ځکه چې دا اوس د مندر ده -
 .نو پنډت جي جوړه کړې خو زما لاسونو ده -

 4تر 4 له : د پاڼو شمیره

 german.de-maqalat@afghan  موږ سره اړیکه ټینگه کړئله  ښت تاسو همکارۍ ته رابولي.  په دغه پتهنپه درافغان جرمن آنلاین 

 هیله من یو خپله لیکنه له رالیږلو مخکې په ځیر و لولـئ، دلیکنې د لیکنیزې بڼې پازوالي د لیکوال په غاړه ده : یادونه

 

هو جوړه کړې خو ستا لاسونو ده، مګر دا اوس پاکه او مقدسه ده، ستا په لاسونو د ګلونو په اچولو سره یې نه شو  -
 .نجسولای، ته ځه کور ته لاړ شه نتو

 .نه زه خو دغسې نه شم تلای چې د بګوان پر مجسمه ګلان ونه پاشم، اوس هغه زمانه تېره شوې ده پنډت جي -
 :د نتو د خبرې په اورېدو پنډت صاحب له غوسې تک سور واوښت، په زوره یې ورباندې چیغه کړه

زه خبر یم چې ته له کومه ځایه ږغېږې، خو په دې ځان پوه کړه چې دا مندر دی سرکاري نوکري نه ده، ته دلته   -
 .نه شې را ننوتلای، له دې ځایه لاړ شه نتو

د پنډت صاحب د چیغې په اورېدو هلته نور خلک هم را غونډ شول. تر دې منځ نتو د مندر پر دروازه ور منډه کړه 
او هڅه یې وکړه چې په لاره کې ولاړ پنډت صاحب په زوره له مخې وباسي خو ولاړو خلکو په ګډه هغه ونیو، په  

ای چې لوېدلی وو له هغه ځایه د بګوان مجسمه ښه  دې هړ دوړ کې نتو د مندر پر دهلېز )ډېوډۍ( ولوېد. پر کوم ځ
سمه ښکارېده. بګوان له سره تر پښو په ګلونو کې پټ وو، پر څېره یې هماغسې موسکا وه، خو خدایزده ولې د بګوان  

 .په روښانه سترګو کې نتو ته ډېره بېوسي ښکاره شوه

